
GOUVÈNÈ CUOMO PIBLIYE YON DEKRÈ POU PÈMÈT MOUN KI PA PALE LANG 

ANGLE YO JWENN PI BON AKSÈ NAN SÈVIS LETA YO 
 
 
Jodi a, Gouvènè Andrew M. Cuomo te pibliye yon dekrè pou mande ajans leta k ap bay sèvis 
piblik dirèk yo pou ofri sèvis entèpretasyon ak tradiksyon gratis pou piblik la pou fòm ak 
enstriksyon enpòtan yo. 
 
Selon done resansman an, yo pral ofri sèvis yo nan lang Panyòl, Chinwa, Italyen, Ris, Franse, ak 
Kreyòl.  
 
Genyen apeprè de (2) milyon edmi moun Nouyòk ki pa pale Angle kòm lang matènèl yo, epitou 
ki pa maton ase pou li, pale, ekri, oswa konprann lang Angle. Sa ka lakòz yo gen pwoblèm pou 
pale lè y ap chèche jwenn avantaj oswa sèvis enpòtan gouvènman an. 
 
Gouvènè a deklare “Eta nou an ap travay pou tout moun, kèlkeswa kote ou te fèt, oswa kèlkeswa 
lang ou pale a. Nou santi nou fyè paske moun ki sòti toupatou sou latè konsidere Nouyòk kòm 
lakay yo, sa ki fè eta nou an vin gen pi plis divèsite ak tolerans. Dapre Dekrè sa a, moun ki pa 
pale Angle yo dwe jwenn aksè menm jan ak tout lòt moun nan pwogram yo, nan sèvis yo, ak nan 
opòtinite gouvènman eta yo a ofri.” 
 
Sekretè-adjwen Gouvènè a pou Dwa Sivil, Alphonso David, pral sipèvize ak kowòdone ajans yo 
pou ede yo egzekite dispozisyon ki nan Dekrè a. Ajans yo ap satisfè egzijans Dekrè a toutan, 
epitou yo dwe pran yon ane pou yo konfòme yo nèt avèk dekrè a. Yo pral tradui sit wèb Gouvènè 
a tou nan lòt lang. 
 
Pou asire yo bay sèvis yo san pwoblèm nan lang yo nan yon mannyè ki rantab ak efikas, Biwo 
Sèvis Jeneral Eta Nouyòk deja negosye gwo rabè pou sèvis entèpretasyon ak tradiksyon pou tout 
ajans leta yo. Answit, Komisyon Spending and Government Efficiency [Depans ak Efikasite 
Gouvènman an, (“SAGE”)] entwodui plan sa a nan fason l ap fè ajans li yo vin rantab. 
 
Senatè Adriano Espaillat, ki se Prezidan Kokis Latino Sena a, deklare, "Avèk Dekrè sa a, 
Gouvènè Cuomo louvri pòt gouvènman an menm pi laj pou retire blokaj nan resous leta ki 
ankouraje devlopman ekonomik. Moun ki pa pale Angle kòm lang matènèl yo pa t jwenn 
avantaj, epi jodi a se yon etap enpòtan nou fè pou gen plis onètete ak egalite.” 
 
Senatè José M. Serrano deklare, “Anons jodi a reprezante angajman Gouvènè Cuomo toujou ap 
pran pou fè lavi tout moun Nouyòk yo vin miyò. Nou bat bravo pou Gouvènè a pou fason li 
konprann bezwen moun k ap viv nan eta, epitou pou fason li asire Gouvènman an pral gen plis 
mwayen pou satisfè bezwen sa yo.” 



 
Senatè José Peralta deklare, “Gen twòp moun Nouyòk ki pa konnen tout sèvis ki disponib pou 
yo, senpleman paske yo pa maton ase nan lang Angle a. Avèk Dekrè jodi a, Gouvènè Cuomo bay 
yon zouti enpòtan pou moun sa yo k ap viv nan eta a jwenn avantaj nan opòtinite gouvènman 
nou an ofri yo.  Mwen reprezante sa mwen renmen rele Nasyonzini distri sena a, kay pou 
imigran ki sòti toupatou sou latè.  Sou non elektè mwen yo, mwen di Gouvènè Cuomo mèsi 
anpil.” 
 
Senatè Gustavo Rivera deklare, "Jodi a se yon gwo jou pou tout moun Nouyòk, epitou se yon lòt 
egzanp eta nou an ki jwenn fason pou rezoud pwoblèm ki gen gwo enpòtans, sitou lè sa konsène 
pwoblèm dwa sivil. Avèk plis pase de (2) milyon moun ki pa pale Angle nan Nouyòk, anpil 
moun te mal pou jwenn sèvis piblik, alòske anpil nan nou jwenn sèvis sa yo san pwoblèm, 
tankou sèvis enpòtan ki asosye avèk lasante, sekirite, ak lajistis kriminèl. Mwen bat bravo pou 
Gouvènè Cuomo poutèt li siyen Dekrè sa a.” 
 
Manm Asanble a, Karim Camara, ki se Prezidan Kokis Nwa, Pòtoriken, Latino-Ameriken, ak 
Azyatik, deklare, "Avèk anpil resous gouvènman an ki disponib nan moman an sèlman nan lang 
Angle, anpil milyon moun Nouyòk te gen lòt pwoblèm pou jwenn sèvis enpòtan, sitou moun k ap 
ede ti biznis ak antreprenè yo devlope ak kreye djòb. Mwen di Gouvènè Cuomo mèsi pou efò li 
fè pou asire tout moun k ap viv nan eta a konprann kisa eta a gen pou ofri, epitou mwen pa ka 
tann pou kontinye travay sou non plizyè diferan kominote nou yo.” 
 
Manm Asanble, Felix W. Ortiz, ki se Prezidan Gwoup Travay Ispanik Pòtoriken, deklare, “Avèk 
Dekrè Gouvènè a pibliye a, anpil milyon moun Nouyòk, kèlkeswa lang matènèl yo, ap kapab 
jwenn sèvis ak avantaj leta, epitou y ap patisipe pi byen nan gouvènman eta yo. Sa a se yon lòt 
egzanp Gouvènè Cuomo ki respekte pwomès li pou fè Administrasyon li a vin pi transparan nan 
istwa Nouyòk." 
 
Manm Asanble, Alec Brook-Krasny, ki se Prezidan Gwoup Travay pou Nouvo Ameriken yo, 
deklare, “Lè Gouvènè Cuomo pibliye Dekrè sa a, li asire pandan moman ekonomik difisil sa a, 
tout moun ki bezwen èd leta, tankou moun ki pa maton nan lang Angle, ap kapab aprann kijan 
pou yo jwenn èd la. Nou bat bravo pou Gouvènè a poutèt li bay opòtinite sa a pou anpil milyon 
moun Nouyòk.” 
 
Manm Asanble Grace Meng deklare, “Mwen di Gouvènè Cuomo mèsi pou efò l ap fè pou pèmèt 
moun Nouyòk ki pa pale Angle jwenn resous enpòtan leta pi fasil, tankou resous devlopman 
ekonomik enpòtan eta nou an ofri. Gouvènè Cuomo konprann aklè lè n ap rekonstwi Eta 
Nouyòk, nou fèt pou asire tout moun k ap viv nan eta a kapab konprann avantaj ak sèvis ki 
disponib pou yo nan gouvènman eta a.”  
 
Manm Asanble Peter Rivera deklare, "Twò souvan, pwoblèm pa ka pale yon lang dekouraje 
moun Nouyòk ki pa pale Angle pou yo jwenn resous eta nou an ofri pou ankouraje ekonomi nou 
an ak pou kreye opòtinite pou yo jwenn travay. Mwen di Gouvènè Cuomo mèsi poutèt li mete 
mezi enpòtan sa yo anplas pou ede moun k ap viv nan eta a patisipe nan kwasans ak devlopman 
komen nou.” 
 
Manm Asanble Guillermo Linares deklare, “Anpil moun sòti toupatou sou latè pou vini nan eta 
nou an pou reyalize rèv ameriken yo, epi Dekrè Gouvènè a ap ede yo reyalize rèv sa a. Moun ki 
pa pale Angle yo souvan nan yon dezavantaj, men jodi a Gouvènè Cuomo ba yo yon vwa. Mwen 



ta renmen di mèsi pou kowalisyon òganizasyon ki te travay sou sa pandan plizyè ane. Sa a se yon 
gwo jou pou nou tout moun.” 
 
Lillian Rodríguez López, ki se manm Komisyon SAGE ak Prezidan Federasyon Ispanik, deklare, 
“Moun Nouyòk yo sòti toupatou sou latè, men yo konsidere eta sa a kòm lakay yo, epitou yo jwe 
yon wòl enpòtan nan ekonomi ak sosyete eta a. Dekrè Gouvènè a pibliye a pral amelyore fason 
pou tout moun Nouyòk yo jwenn resous gouvènman an, epitou Dekrè a ap ede yo devlope fanmi 
yo ak biznis yo, kèlkeswa lang yo pale a. Answit, avèk pi bon fason pou kominike, Dekrè a 
kapab ede gouvènman eta a bay sèvis yo yon fason ki pi rantab ak pi efikas. Mwen bat bravo pou 
Gouvènè Cuomo pou mezi enpòtan sa a." 
 
Chung-Wha Hong, ki se Direktè Egzekitif Kowalisyon Imigrasyon Nouyòk, yon gwoup 
kowòdinasyon ki fòme avèk prèske 200 òganizasyon k ap travay avèk kominote imigran yo 
toupatou nan eta a, deklare "Moun Nouyòk ki pa pale Angle yo se souvan moun ki pi bezwen 
sèvis leta yo, epitou Dekrè sa a ap reprezante yon etap enpòtan nan avansman egalite eta nou an 
pou tout moun. Lè Gouvènè Cuomo ofri resous gouvènman an nan lòt lang yo, l ap pèmèt anpil 
milyon moun Nouyòk jwenn opòtinite ak sèvis ki disponib pou tout moun.” 
 
Pami ajans leta k ap afekte nan Dekrè Gouvènè a pibliye a, genyen, men se pa sa yo sèlman: 
Office for Aging (Biwo pou Granmoun Aje); Office of Alcoholism and Substance Abuse 
Services (Biwo ki Ofri Sèvis pou Alkolis ak Abi Estipefyan; Office of Children & Family 
Services (Biwo Sèvis pou Timoun ak Fanmi); Department of Correctional Services (Depatman 
Sèvis Koreksyonèl; Division of Criminal Justice Services (Divizyon Sèvis Jistis Kriminèl); 
Department of Education (Depatman Edikasyon); Board of Elections (Konsèy Eleksyon); 
Empire State Development Corporation (Sosyete Devlopman Eta Nouyòk); Department of 
Family Assistance (Depatman Asistans pou Fanmi); Department of Health (Depatman Sante); 
Division of Housing & Community Renewal (Divizyon Renouvèlman Lojman ak Kominote); 
Division of Human Rights (Divizyon Dwa Moun); Department of Financial Services (Depatman 
Sèvis Finansye); Department of Labor (Depatman Travay); Department of Motor Vehicles 
(Depatman Veyikil-a-Motè); Department of State (Depatman-Deta; Parks, Recreation and 
Historic Preservation (Pak, Lwazi ak Konsèvasyon Istorik); Division of Parole (Divizyon Libète 
sou Kondisyon); Office for the Prevention of Domestic Violence (Biwo Prevansyon Vyolans nan 
Kay); Division of Probation and Correctional Alternatives (Divizyon Pwobasyon ak Altènativ 
Koreksyonèl); Division of State Police (Divizyon Lapolis Eta); Office of Temporary and 
Disability Assistance (Biwo Asistans Tanporè ak Asistans pou Moun Andikape); epi Division of 
Veteran’s Affairs (Divizyon Afè Veteran). 

